
1. Правна основа

Правната основа за донесување на Стратегија и Националниот план за родова еднаквост е содржанa во членот 9 став 3 од Законот за еднакви можности на жените и мажите (Службен весник на РМ број 6 од 13.1.2012 година) , каде се вели дека: „Собранието донесува Стратегија за родова еднаквост и го следи нејзиното спроведување во секторските политики и програми и соработува со социјалните партнери, невладините организации и други јавни институции во соодветната област“. 
Стратегија за родова еднаквост (во натамошниот текст: Стратегијата), е стратешки документ на Република Македонија, кој се донесува со цел унапредување на еднаквите можности на жените и мажите во севкупното општествено живеење во Република Македонија за периодот 2013 – 2020 година.
Стратегијата, претставува документ кој ја обезбедува рамката за целосна еднаквост на жените и мажите како крос-секторски, хоризонтален и универзален социјален и политички приоритет. 

Со донесувањето на Стратегијата и Националниот план за родова еднаквост 2013-2016 се исполнуваат и  обврските преземени со пристапувањето кон Конвенцијата на ООН за елиминaција на сите форми на дискриминација на жената.
 Исто така, во процесот на пристапување кон ЕУ, донесувањето на Стратегијата воедно значи и донесување на еден од стратешките документи
  со кои се исполнуваат политичките критериуми за членство во Унијата. 

Потребно е да се истакне дека Собранието на Република Македонија прв пат усвојува ваква долгорочна стратегија (РМ е првата земја во регионот која усвои ваков документ во  СРМ) која всушност претставуваше и можност  не само за пошироко запознавање на пратениците за  родовата еднаквост и стратешките цели и приоритети на ВРМ туку и за прв пат се обезбедија во рамки на буџетот на РМ и финансиски средства за имплементација на истата. 

2. Приоритети и цели на Стратегијата за родова еднаквост 2013-2020

 Генерална цел на Стратегијата за родова еднаквост е да се овозможи остварување на правата на жените како интегрален дел од човековите права и да и се овозможи заштита од сите видови дискриминација и родово базирано насилство, како и ефективно искористување на механизмите и правните средства за заштита. Исто така целта е нивна поголема вклученост во образованието, пазарот на трудот, балансирање на професионалниот и приватниот живот, како и зголемување на јавната свест за значењето на еднаквите можности за севкупниот развој на општественото и демократското живеење.

Генерални стратешки цели се:

- Воспоставување на ефективен и ефикасен систем на постигнување родова еднаквост преку функционални механизми за поддршка на национално и локално ниво, хармонизирани индикатори за мерење на прогресот на родовата еднаквост и обезбедена родова разделена статистика;

-Унапредување на  родовата  еднаквост во приоритетните тематски области;

- Градење на култура на еднакви можности и промоција на еднаков третман и недискриминација врз основа на пол.
Секторски приоритети на Стратегијата за родова еднаквост се:

1. Унапредување на родовата еднаквост во областа на здравството и социјалната заштита;

2. Родовата еднаквост во политичкиот и јавниот живот и во медиумите;

3. Економско зајакнување и родовата еднаквост;

4. Елиминација на родово базираното насилство;

5. Родово сензитивно образование;

6. Меѓународна политика и соработка;

7. Жените, мирот  и  безбедноста;

8. Родово сензитивно буџетирање;

9. Институционални механизми.

3. Спроведување на Стратегијата за родова еднаквост 2013-2020 

Стратегијата својата имплементација ја остварува преку  Национален план за акција за родова еднаквост за период од четири години (2013-2016), кој предвидува преземање на краткорочни и среднорочни активности. Врз основа на овие документи Министерството за труд и социјална политика подготви едногодишен оперативен план за 2014 год. во кој се зацртани целите и активностите за  ефективна имплементација на Стратегијата за родова еднаквост.  Овој извештај ги содржи реализираните активности кои беа предвидени со оперативниот  план за 2014. Во спроведувањето на активностите беа вклучени и релевантни институции, преку активности кои се во нивна надлежност, а се согласно оперативниот план за родова еднаквост за 2014 година.
4. Mеханизми за унапредување родова еднаквост на 
      национално и локално ниво
      Ефективната имплементација на воспоставената позитивна законска регулатива во РМ како и усвоените и ратификувани  меѓународни документи за унапредување на родовата еднаквост, ја наметнаа потребата од зајакнување на капацитетите на институциите на национално и локално ниво со цел политичките определби да бидат соодветно пресликани во политиките и праксата.
     Со донесувањето на  новиот Закон за еднакви можности на жените и мажите (Службен весник на РМ, бр.6/2012,  од 13.1.2012 година) се доуреди и унапреди прашањето за воспоставување на еднаквите можности и еднаков третман на жените и мажите, се унапреди донесувањето на основни и посебни мерки за воспоставување на еднакви можности на жените и мажите, се утврдија правата и обврските на одговорните субјекти за обезбедување на еднакви можности на жените и мажите, како и постапката за утврдување на нееднаков третман на жените и мажите, односно заштита на правата во случај на утврден нееднаков третман на жените и  мажите од страна на застапникот за еднакви можности на жените и мажите. Спроведувањето на одредбите во пракса изминатите две и пол години, покажаа извесни недостатоци кои имат влијание на успешната имплементација, а пред се на пристапот на  одговорните субјекти кон прашањето на еднакви можности на жените и мажите.  
    Поради тоа во 2014 година се пристапи кон подготовка на Закон за измена и дополнување на Законот за еднакви можности  на жените и мажите. Целта на донесувањето на Законот е создавање на правен основ за подготовка и донесување на подзаконски акти со кои ќе се овозможи успешна реализација на предвидените законски решенија и спроведување на обврските кои произлегуваат од законот од страна на одговорните субјекти за воспоставување на еднакви можности на жените и мажите на национално и локално ниво.
   Република Македонија како потписник на Пекиншката Декларација и Платформа за акција (1995) подготви Извештај за имплементација на истата во контекст на дваесет годишнината од одржувањето на Четвртата Светска Конференција на жените и усвојувањето на Пекиншката Декларација и Платформа за акција. 
     Во подготовката на Извештајот беа вклучени сите ресорни министерства при Владата на Република Македонија и релеватни државни институции. Подготовката на Извештајот помина низ еден транспарентен и инклузивен процес. Предлог Извештајот беше разгледан  и усвоен на Собраниска седница на Комисијата за еднакви можности на жените и мажите. Исто така, и граѓанскиот сектор имаше можност да даде свој придонес преку јавна дебата на која дадоа свои мислења и коментари кои се соодветно инкорпорирани.

     Извештајот ги содржи сите настанати измени во однос на законската регулатива, напредокот во социјалниот и економскиот живот во насока на постигнување на еднаквост на жените и мажите.
       Во  текот на 2014 година Интер ресорската група има одржано  две седници (четвртата и петата седница).  На седниците  беше разгледани Прирачникот за вклучување на родова перспектива во креирањето и спроведувањето на политиките на централно ниво (gender mainstreaming) подготвен од  Министерството за труд и социјална политика со поддршка на UN Women.  Подготовката на прирачникот беше поздравена од страна на членовите на интер ресорската група како дополнителна алатка која ќе помогне  за инкорпорирање на родовата перспектива во политиките и програмите на органите на државната управа и ќе допринесе до унапредување на родовата рамноправност во сите сфери на општественото живеење и дополнително со сите останати прирачници кои се подготвени ќе им бидат од огромна корист на сите кои работат  на овој концепт. Дадените мислења и сугестии од Интер ресорската група беа интегрирани во  текстот.
  По иницијатива на Платформата за родова еднаквост (група од невладини организации кои работат на заштита на човековите права)  на 3.11.2014 година,  се одржа на работна средба со цел отворање на дискусија по проектот на Владата на Република Македонија спроведуван од Фондот за здравствено осигурување на Македонија „Побрза исплата на надоместоци“. Платформата за родова еднаквост во барањето изрази загриженост од можните импликации на проектот врз положбата на жените на македонскиот пазар на труд. Врз основа на мислењето и отворената дискусија по предлогот на ФЗОМ, Владата на Република Македонија од понудените модели го избра  моделот предложен од  интер ресорската група, што претставува еден успешен резултат во работата на интер ресорската група.

    Членовите на Интер ресорската група имаа можност да дадат свое мислење, предлози и сугестии и по однос на измените и дополнувањата на Законот за еднакви можности на жените и мажите во 2014 година. 
   Согласно Методологијата за родово одговорно буџетирање на органите на државната управа на централно ниво, членовите на Интер ресорската група ги разгледуваа и дискутираа по родово буџетските изјави на селектираните министерства како и по годишните извештаи од родово буџетските изјави на  овие министерствата.   

Во рамки на Оперативниот план за родова еднаквост за 2014 спроведена е работилница  за запознавање со концептот на еднаквост и недискриминација наменета за вработените во трудова инспекција. Целта на работилницата е разбирањето на овие два концепта како и препознавање на елементите кои доведуваат до дискриминација. 

    Исто така спроведена е работилница со механизмите за родова еднаквост на локално ниво, поточно со комисиите за еднакви можности на жените и мажите и координаторите. Целта на оваа работилница е запознавање со концептот на родова еднаквост, обврската и значењето за формирање на комисии за еднакви можности на жените и мажите, како и нивните надлежности и обврски во унапредувањето на родовата еднаквост на локално ниво.
     Со цел да се постигне  Стандардизиран модалитет на известување за спроведувањето на  Законот за еднакви можности на жените и мажите (ЗЕМЖМ), низ консултативен процес е подготвено упатство за формата и содржината на годишните извештаи кои ги доставуваат субјектите (член 8, ЗЕМ). Од Извештаите кои ги доставуваат координаторите за еднакви можности на жените и мажите (обврска произлезена одЗаконот за еднакви можности на жените и мажите) може да се изведе генерален заклучок дека, родовата еднаквост на национално ниво бележи зголемен обем на активности и резултати кои допринесуваат кон унапредување на еднаквоста и можностите на жените и мажите. Активностите се реализираат не само со поддршка од донатори туку средства се определуваат и во буџетот на Владата на Република Македонија, што ја покажува подготвеноста на Владата за унапредување на еднаквоста и внесување на родовата перспектива во политиките и програмите на национално ниво.
    Покрај органите на државната управа, согласно член 14 став 1 од Законот за еднакви можности на жените и мажите,  обврска за почитување на принципот на еднакви можности и унапредување на еднаквите можности на жените и мажите имаат и единиците на локалната самоуправа, кои преземаат активности на локално ниво. 

     Од анализите на  доставените извештаи на општините за преземените активности во доменот на еднаквите можности на жените и мажите и посветеноста на општината на унапредувањето на родовата еднаквост, може да се заклучи дека мал е бројот на општините кои ги имплементирале обврските кои што произлегуваат од Законот за еднакви можности на жените и мажите,  а уште помал е бројот на оние кои што донеле посебни мерки за унапредување на еднаквите можности на жените и мажите.  

5. Родово    буџетски   иницијативи
Родово одговорното буџетирање (РОБ), е модерна  алатка за вклучување на родовата перспектива во главните текови. РОБ овозможува при креирањето и спроведувањето на политиките, да се имаат предвид различната положба на жените и мажите и различните  пречки со кои  тие се соочуваат, истовремено создавајќи услови во креирање на поефикасни програми, а јавните средства да се трошат поцелисходно.

Следејќи ги препораките на Европската Комисија, на ООН  и на останатите меѓународни организации, Република Македонија од 2008 година започна  со реализацијата на активностите од програмата за родово одговорно буџетирање.

Со оваа програма Република Македонија стана  прва држава во регионот која спроведува  вакви активности на национално ниво.  Земјите во регионот имаат преземено иницијативи за родово буџетирање, но тоа се најчесто  иницијативи на локално или провинциско ниво.  Со цел унапредување на родовата рамноправност и воспоставување на еднакви можности на жените и мажите, преку прилагодување на постојните процеси на планирање и буџетирање на политиките и програмите на буџетските корисници, земајќи ги предвид различните импликации врз жените и мажите, Министерството за труд и социјална политика изработи Стратегија  за воведување на родово одговорно буџетирање со временска рамка   2012-2017. За успешна имплементација на овој документ, на годишно ниво  се подготвува оперативен план. 
  Во 2014 година Усвоена е Информацијата за  методoт, начинoт и  постапкaтa за вклучување на родовата перспектива при креирањето на политиките, програмите, стратешките планови и буџетите и за унифицирање на известувањето на органите на државната управа и единиците на локалната самоуправа за  превземените активности на полето на еднаквите можности на жените и мажите. Во рамки на оваа информација е усвоена и Методологија за родово одговорно буџетирање  и е доставена до надлежните институции.

Методологијата претставува инструмент и водич за успешна  имплементација на обврските кои произлегуваат од Законот за еднакви можности на жените и мажите и Стратегијата за воведување на родово одговорно буџетирање во Република Македонија.  
Во рамки на проект подржан од УН жени за инкорпорирање на родовата перспектива во буџетските политики на национално ниво  како и во 2013 година така и во 2014 година беа избрани три нови институции кои подготвија родово буџетски анализи и подготовка на извештај  за програмата која е одбрана да се следи   согласно обврските од  Методологијата за родово одговорно буџетирање за органите на државната управа и насоките за подготовка на буџетскиот циркулар. За оваа обврска во 2014 година беа селектирани:

  -Министерството за правда кои ја анализираа  буџетската програма Човекови права-унапредување на пристапот до правдата преку зајакнување на правото на бесплатна правна помош;

 - Министерството за култура кои ја анализираа буџетската програма за заштита на недвижното културно богатство и 
- Министерството за информатичко општество и администрација кои ја анализираа буџетската програма за  Развој и имплементација на ИКТ проекти.
      Од 2014 година Министерството за труд и социјална политика во соработка со УН жени е вклучен во регионалниот проект за Промовирање на Родово Одговорни Политики во Југоисточна Европа кој официјално започна во јуни. Во рамки на овој проект беа реализирани десетина работни средби со пилот општини кои се вклучени во проектот. Целта на овој проект е инкорпорирање на родовата перспектива при креирање на локалните акциски планови за економски развој и програми како и во буџетите на единиците на локална самоуправа.
6.  Родовата  еднаквост во приоритетните тематски области

 6.1.  Учество на жените во процесите на одлучување во законодавната и           
         извршната власт

Република Македонија е земја каде улогата на жените и родовата еднаквост се значајни прашања. Донесувањето на   Изборниот Законик го потврди тоа со што  учеството на жените во процесите на одлучувањето во нашата држава  е значајно унапредено.

    На парламентарните избори во 2014 година избрани се 36 пратенички, од нив се 9  Албанки.  5 пратенички се назначени за претседателки ка собраниски комисии. Во  Владата на Република Македонија во 2014 година се отстапени 2 жени  министерски,  3 се заменик министерки, додека 5 жени се на функција државни секретарки.

6.2  Здравствена заштита

Согласно  оперативниот план за 2014 за имплементација на Стратегијата за родова еднаквост 2013-2020, Националниот акциски план за родова еднаквост 2013-2016 и согласно  Законот за евиденции во областа на здравството, подготвени се нови извештаи - обрасци за користење на здравствените услуги во кои е инкорпорирана родовата перспектива. За таа цел беа превземени соодветни активности околу подготовка на софтверите за евиденција според новите извештаи – обрасци за водење на 34 регистри за одредени болести и состојби со вградена родова перспектива. За новите методологии за пополнување на обрасците ќе се спроведе дополнителна едукација откако Министерството за здравство (МЗ) ќе ги изработи и имплементира софтверските програми за внесување на податоци во регистрите.

  Со цел подобрување на квалитетот  и достапноста на здравствените услуги за жените и мажите, ИЈЗ ги одбележа светските денови,недели и месеци посветени на реализација на Националната годишна програма за јавно здравје во РМ во 2014г, како што следи:
• Март – Месец на борба против рак на дебело црево со стручна презентација за состојбата со КРК во РМ
• 24 Март – Светски ден против туберкулоза (подготвен стручен материјал, учество на прес конференција и стручен состанок)

• 7 Април- Кампања за превентивни прегледи на граѓаните во Турска чаршија во Скопје.

• 15-мај- Одржана е прес конференција по повод здравствено-превентивната кампања за подигнување на јавната свест во борбата против ракот на кожата-меланом

• 31-мај- Доставен е стручен материјал за состојбата со пушењето во РМ, до пишаните медиуми.

• По повод Светскиот ден на срцето – 29 септември, отпечатени и дистрибуирани се 50 постери по повод Светскиот ден на срцето, и отпечатени и дистрибуирани се 2700 брошури по повод Светскиот ден на срцето, со наслов: “Придружете се на светското движење за подобро здравје на срцето...Каде и да живеете, работите, си играте”!
     На веб страницата на ИЈЗ објавени се следниве стручни материјали:

• “Одбележување на Европска недела на борба против рак на грло на матката 20-26 Јануари”

• “Разбиј ги митовите! “ По повод 4 Февруари-Светскиот ден на борба против ракот

• 13 Март – Светски ден на бубрегот

• Одбележан Меѓународен ден на младите (12.08.2014 со изготвување на текст за на веб страната на ИЈЗ)

• По повод Светскиот ден на менталното здравје – 10 Октомври се подготви стручен материјал за болнички морбидитет од ментални заболувања во Република Македонија и текст со популарна медицина и истиот се постави на веб страницата на ИЈЗ.

• По повод Светскиот ден на остеопорозата - 20 октомври- се подготви стручен материјал и истиот се постави на веб страницата на ИЈЗ.

     Вработените во Секторот за промоција, анализи и следење на незаразни болести во ИЈЗ беа ангажирани и во спроведување на програмата “Здравје за сите за 2014 година” со опфат на 9991 граѓани, следење на резултатите од бесплатните прегледи на здравјето на граѓаните во рурални подрачја користејќи го специјалното возило Флуоробус со опфат на 2142 лица, печатење и дистрибуција на пропаганден материјал за здрав стил на живеење, како и превенција на малигни заболувања преку рано откривање на болестите кај мажите и жените.

6.3. Родовата еднаквост  во социјалната работа и социјалната заштита 
     Во 2014 година ЈУ Завод за социјални дејности, исто како и во 2013 година  ,  има обучено 37 стручни работници од центрите за социјална работа во Република Македонија, применувајќи го    Модул за родова рамноправност во социјалната работа како еден од основните модули на Тренинг програмата за континуиран професионален развој. Со тоа се зајакнати капацитетите врз основа на првичната проценка на стручните работници и нивните компетенции во однос на родовата перспектива.
    Со цел Анализа и вклучување на родовиот концепт во стручната документација на ЗСД за работа со различни категории на лица во социјален ризик, ревидирани се стручни документи во ЗСД со инкорпорирана родова перспектива (6 стандарди и 10 процедури за постапување на центрите за социјална работа).

  Оваа активност ќе продолжи и понатаму да се реализира во понатамошните упатства и стандарди.
6.3.1.   Семејно  насилство
     По донесувањето на Закон за превенција, спречување и заштита од семејно насилство ( Сл. весник бр. 138 од 17.09.2014 год.) донесен е Правилник за начинот на проценка на ризикот по животот и телесниот интегритет на жртвата на семејното насилство и на ризикот од повторување на насилството, соодветно управување со ризикот, образецот на полицискиот извештај и на предлогот за изрекување на привремена мерка на заштита- отстранување на сторителот од домот и забрана за приближување до домот ( Сл. Весник на РМ бр.28/2015). Исто така подготвен е Правилник за начинот на извршување на изречените привремени мерки на заштита на жртвата на семејното насилство и членовите на нејзиното семејство ( Сл. Весник на РМ бр.28/2015)

     Во рамки на тековните и планираните активности е и учество на трибини, работилници, расправи за новиот Закон за превенција, спречување и заштита од семејно насилство.
Согласно изработениот план, организирани се работилници за запознавање со новиот закон на вработените во МВР на  високо раководно ниво од сите осум СВР. 

     Континуирани обуки на тема „Меѓуресорски тимови за работа со деца жртви“ наменети за полициските службеници кои доаѓаат во контакт со деца, чија основна цел е воспоставување на протоколи за координирано постапување помеѓу ресори и примена на соодветни развојно специфични интервенции.

Организирани се седум работилници за постапување на полициските службеници согласно Законот за правда за децата и водење на интервју со деца жртви, сторители и сведоци на кривични дела.

     Согласно Меморандумот за разбирање со ПХ интернешенел, Министерство за образование и МВР одржана е средба за спроведување на Програма за правна социјализација на младите во РМ-почитување на владеењето на правото од страна на младите и намалување на појавата на малолетничко престапништво

6.4.  Национален механизам за упатување на жртви на трговија со луѓе 

Во рамките на Секторот за еднакви можности, канцеларија на Национален механизам за упатување на жртви на трговија со луѓе посветено работи на  превенцијата на трговија со луѓе и заштита на жртвите во насока на спроведување на  Националната стратегија и Акцискиот план за борба против  трговија со луѓе и илегална миграција 2013-2016 година. 

     Во текот на 2014 година, покрај координирање на процесот на упатување и заштита на жртвите на трговија со луѓе, спроведени се повеќе активности со цел унапредување на системот на заштита и превенција од трговија со луѓе како што се: изработена е Програмата за помош и поддршка при реинтеграција на жртви на трговија со луѓе и ревидирана е Програмата за помош и поддршка на деца жртвите на трговија со луѓе; изготвени се Индикатори за идентификација на жртви на трговија со луѓе; направена е Анализа за состојбата за идентификација и заштита на децата ЖТЛ и спроведени се повеќе обуки. 

· Со цел заокружување на рамката за ефикасна реинтеграција на жртвите на трговија со луѓе изработена е Програмата за помош и поддршка при реинтеграција на жртвите на трговија со луѓе и  направена е ревизија на Програмата за помош и поддршка на деца жртви на трговија со луѓе.  Програмите се подготвени од работна група, составена од претставници на: Министерството за образование и наука, Министерството за здравство, Министерството за внатрешни работи, Министерството за локална самоуправа, Заводот за социјални дејности, ЦСР, Агенцијата за вработување на Република Македонија, и граѓански и меѓународни организации. Логистичката поддршка на оваа активност е овозможена преку Регионалната програма за социјална заштита и превенција на трговијата со луѓе на Германското друштво за интернационална соработка (ГИЗ), Оперативниот план за 2013 година, со ангажирање на двајца локални експерти
Целта на овие програми е спроведување на активности  кои ќе овозможат подобро физичко и психичко закрепнување, рехабилитација, ресоцијализација и социјална реинтеграција на децата/жртвите на трговија со луѓе. Програмите овозможуваат пошироко разбирање за употребата на правните инструменти во процесот на  реинтеграција, давајќи систематски преглед на законските одредби и други акти што се однесуваат на користење на услуги од страна на жртвите на трговијата, катего​ризирани како нивно право и што може да се употребат за остварување на правата  во областа на: транспорт и безбедно сместување-домување, здравствена заштита, правна помош, социјална  и детска заштита, образование и вработување. Програмите се финализирани на три јавни дебати кои се одржаа во Скопје, Пробиштип и Тетово. 
· Во насока на имплементација на Стратегијата и Националниот акциски план за борба против трговија со луѓе и илегална миграција 2013-2016 година, изработи индикатори за идентификација на жртвите на трговија со луѓе. 

Индикаторите имаат за цел да ја подобрат идентификацијата на жртвите на трговија со луѓе и да се користат како практична алатка на службените лица од институциите и организациите, кои може да бидат во контакт со жртвите или потенцијални жртви на трговија со луѓе. Со цел утврдување на практичното спроведување и имплементација на националната законска регулатива, од страна на одговорните субјекти на централно и локално ниво, утврдување на недостатоци и давање на заклучоци и препораки за  поефикасна идентификација и заштита на жртвите на трговија со деца, МТСП во соработка со Подгрупата за борба против трговијата со деца, изготви Анализа за состојбата со идентификацијата и заштитата на децата жртви на трговија со луѓе.

Анализата претставува имплементација на Националниот акциски план  за борба против трговија со деца 2013-2016 и спроведување на Оперативната програма за 2014 година на Подгрупата за борба против трговијата со деца.  Со цел соодветна имплементација на „Програма за помош и поддршка при реинтеграција на жртвите на трговија со луѓе„ и „Програмата за помош и поддршка на деца жртви на трговија со луѓе„ МТСП  организираше обуки во 4 општини: Кочани, Пробиштип, Куманово и Дебар, на кои учество земаа вкупно 60 лица. Учесници на обуките беа претставници на центрите за социјална работа, полицијата, здравствените домови, локалната самоуправа и образованието.  На обуката се дискутираше за потребните услуги и помошта при реинтеграција на  жртвите на трговија со луѓе, нивната достапност и ресурсите со коишто се располага на локално ниво.  
Заштитата на жртвите на трговија со луѓе Канцеларија на НМУ ја спроведува во соработка и постојана координација со обучени социјални работници од центри за социјална работа (во 30 града на РМ), трудовите инспектори, Министерството за внатрешни работи, Единицата за борба против трговија со луѓе и илегална миграција како и со НВОии „Отворена Порта„ и „За среќно детство„ во Центарот за лица жртви на трговија со луѓе.  

Во текот на 2014 година идентификувани се 8 жртви на трговија со луѓе од кои:

· шест (6) се малолетни лица и две (2) полнолетни лица;

· седум (7) се државјанки на Република Македонија,  и една (1) странска државјанка (Р. Румунија);
· седум (7) жртви се од женски пол и една (1) жртва е од  машки пол;
· според видот на експлоатација три (3) жртви се сексуално експлоатирани, три (3) жртви се сексуално експлоатирани и присилени брак, една (1) жртва е трудово и сексуално експлоатирана,  и една (1) жртва е трудово експлоатирана;
· 5 жртви биле сместени во Центарот за лица жртви на трговија со луѓе;  

· шест (6) жртви се идентификувани во Република Македонија, една (1) е идентификувана во Словенија и една (1) жртва е идентификувана  во Италија.  

     Податоците говорат дека децата се најпогодена ранлива група, најчесто, тие се  државјани на Република Македонија, од женски пол, на возраст од 14 до 17 години. Најзастапени видови на трговија со деца е сексуална експлоатација, како и комбинирање на сексуална експлоатација и присилени бракови;
     Од отворањето на Центарот за лица - жртви на трговија со луѓе до  јуни 2014 година, сметени се 29 лица, од кои 9 полнолетни и 20 малолетни,  5  лица – се странски државјани со дозвола за привремен престој.   

Услуги кои се достапни за жртвите на трговија со луѓе:
      -     упатување и сместување во прифатилиште, проценка на  

              потребите и интервенција во криза,

· стручен тим кој спроведува активности во дневни и ноќни смени, како и придружување на жртвите до потребните дестинации,

· обезбедена храна во текот на нивниот престој, хигиенски пакети, облека и обувки 

· вклучување во програмата за психо-социјална помош (ралзични работилници, обука за работа на компјутер, основни часови за изучување на англиски јазик и сл.)
· организирање на окупациско – рекреативни активности, во зависност од афинитетите, како што се: цртање на стакло, цртање на платно, техника со салфетки, рачна иработка на накит, цртање на порцелан, плетење, шиење, оригами техники. Исто така, се практикуваат запознавање со културните вредности на градот, посети на музеи, театар, кино, изложби, зоолошка градина, спортски активности како пешачење и трчање. Еднаш во месецот се спорведуваат прошетки на блиските рекреативни центри, како што се Матка, Водно. 
·  основни медицински прегледи беа обезбедени и специјализирани гинеколошки прегледи, лабараториски прегледи, испитување на ХИВ, хепатит А, Б и Ц. 
· правно советување и запознавање со судскиот систем и застапување пред судските органи од страна на адвокат на претходно започнати судски постапки, 

· индивидуален долгорочен план за вклучување во образовниот процес по враќањето во местата на живеење.  
· психолошка поддршка на жртвите, вклучувајки различни видови третмани и сесии, групна терапија и индивидуално психолошко советување еднаш неделно, како и итна и поинтензивна помош во зависност од потребата. 
· надминување на стресот и траумата, формирање на навики подобрување на вештините за читање, позитивно размислување, основни сознанија за адолесцентните развојни проблеми, емоционалните врски и односи со врсниците, опасностите од преносливи сексуални болести и несакана бременост; 

6.4.1. Помош и поддршка на непридружувани деца илегални мигранти 
  Според канцеларијата на НМУ/МТСП, во текот на 2014 година, координирани се постапки за назначување на старател за 64 деца  илегални мигранти од вкупно 146  сместени во Прифатниот центар за странци. 
· Според возраста: 7 се на возраст до 14 години и 57  се од 15 до 18 години;
· Според полот 5 се женски деца и 59 се машки деца;
· Според земјата на потекло државјани на: Авганистан (39),  Сирија (13) Мали (2), Сомалија (2) и Судан (1), Бангладеш (2), Еритреа (1), Палестина (3) Ирак (1); 

· Од нив 39 деца, преку старателот, имаат побарано азил и се префрлени во Центарот за азил;

· 5  се вратени во Р. Грција со реадмисија (согласно со член 7 од Спогодбата со Европската заедница за преземање на лица со незаконски престој), и 20 се во Прифатниот центар за странци  (декември 2014).

    Министерството за внатрешни работи исто така е вклучено во справувањето и намалувањето на ранливоста на ризичните групи и потенцијалните жртви на трговија со луѓе, применува соодветни механизми, овозможува  пристап на жртвите до услугите и соoдветна заштита во областите на превенција, поддршка и заштита, пред истражна и кривична постапка на жртвите на трговија со луѓе.
     Како континуитет на активностите за децентрализација на Националната комисија на планот на трговијата со луѓе (формирани се локални комисии во Битола и Тетово и Штип за кои се донесени и Локални акциски планови), Комисијата со поддршка на мисијата на ОБСЕ дополнително го зајакна локалниот одговор на трговијата со луѓе со формирање и градење капацитети на локална комисија за борба против трговија со луѓе и илегална миграција во Штип. 
   Освен МВР, и другите надлежни институции континуирано се посветени и даваат придонес во борбата против трговија со луѓе и грижа за жртвите: Министертвото за труд и социјална политика (МТСП), координативната канцеларија на Националниот механизам за упатување на жртви на трговија со луѓе (НМУ), центри за социјална работа, трудови инспекции, здруженија на граѓани. Кохерентноста и мултисекторски пристап ја продолжуваат децентрализацијата и зајакнување на социјални услуги на локално ниво на жртви на трговија со луѓе и ранливи групи.
Изготвена е Анализа за состојбата со идентификацијата и заштитата на децата жртви на трговија со луѓе, која ги детектира слабостите и проблемите и дава препораки за унапредување и ефикасна идентификација и заштита на децата жртви на трговијата со луѓе. При тоа, покрај домашните закони, политики и институционална поставеност и ратификуваните меѓународните договори, фокусот е ставен на Европската конвенција за борба против трговијата со луѓе и Директивата на Европската унија за борба против трговијата со луѓе 36/2011, и на состојбата во пракса.
     Националниот известувач за трговија со луѓе како назначен инструмент, врши мониторинг на процесот преку следење, собирање и анализа на информации и извештаи на национални и меѓународни документи. Согласно неговиот Извештај за 2014 година, Македонија останува земја на потекло, транзит и дестинација за жртви на трговија со луѓе. Најзастапени видови се сексуална експлоатација и комбинирано сексуална и трудова експлоатација и присилни бракови. Децата се најпогодена ранлива група, најчесто државјани на Република Македонија, од женски пол, и истите по правило потекнуваат од дисфункционални семејства. 
     Во 2014г. Центарот за обука на МВР изготви Програма-курикулум  за обука на професионалци за трговија со луѓе. Центарот за обука на МВР согласно годишните програми на МВР ќе спроведува обуки на професионалците за трговија со луѓе. Спроведување на континуирани обуки за подигање на јавната свест и обележување на Европскиот ден и недела за борба против трговија со луѓе.
Секторот за гранични работи и миграција ќе продолжи со обуките на персоналот со цел зајакнување на капацитетите на граничната полиција за откривање на кривични дела трговија со луѓе, и рана идентификација на жртвите на трговија со луѓе, како и идентификација на жртви на трговија со луѓе помеѓу илегалните мигранти.
6.5 Родовата перспектива во медиумските содржини 
Во последните неколку години  Агенцијата за аудио и аудиовизуелни медиумски услуги особено внимание  посветува на родовиот концепт и на активности со кои се промовира нестереотипното прикажување на жените во медиумите. Согласно активностите од Акцискиот план за родова еднаквост и оперативниот план за 2014, Агенцијата ги има преземено следните активности:
 - Анализа на начинот на прикажување и претставување на жените и мажите и Анализа на родовите прашања во програмските концепти и содржини на средствата за јавно информирање се целосно спроведени и објавени на посебниот дел од веб страницата на Агенцијата како: Родот во телевизиските  програми: Извештаи од истражувањата на родовите прашања и прикажувањето и претставувањето на жените и на мажите во програмите на радиодифузерите во 2014 година изработени за потребите на Агенцијата за аудио и аудиовизуелни медиумски услуги. (достапно на http://www.avmu.mk/images/Rodot_vo_televiziskite_programi_Finalen_izveshtaj.pdf).
- Дебата за стереотипите и предрасудите во медиумите беше реализирана во рамките на дебатата  „Критичко разбирање на медиумите – род, млади, медиумска писменост“ (Скопје , 23.12.2014 година).
Спроведување на кампањата за подигнување на свеста за сексистички содржини во медиумите, која како активност беше планирана за реализација во 2014 година, е префрлено за 2015 година, за што е известено и МТСП. Префрлувањето е резултат, од една страна на фактот што родовите прашања влегуваат во пошироката област на медиумската писменост, и Агенцијата во 2015 година подготвува посебна програма за поттикнување на медиумската писменост, а од друга страна на преобемните активности што ги имаше Агенцијата во 2014 година поврзани со донесувањето на подзаконските акти кои произлегоа од Законот за аудио и аудиовизуелни медиумски услуги. 

   Еден од недостатоците во разбирањето на родовиот концепт кај медиумските работници е незаинтересираноста на медиумите да ги посетуваат настаните/работилниците/обуките и сл. од областа на родовата еднаквост. За да  се надмине овој недостаток,  агенцијата  е во постојан контакт со медиумите со инсистирање  од нивна страна да назначат лице кое ќе присуствува на настанот. Исто така агенцијата се обидува да комбинира и повеќе теми  со цел да го наметнат и прашањето за родова еднаквост, што е од особена важност во креирањето на јавното мнение .

6.6.    Економски развој на жените

Во областа на економијата и економскиот развој, жените сочинуваат 39% од економски активното население во Р.М. Половина од жените се економски неактивни. Само 6,7% од жените работат со скратено работно време наспроти 31,6% во ЕУ. 88,6% од жените се согласни дека жената мора да има свои лични примања. 55% од жените претпочитаат да работат во јавниот сектор, додека 50% од мажите го претпочитаа бизнис секторот.
   Обуките кои ги реализира Агенцијата во рамките на своите програмски активности се наменети претежно за невработени жени и жени претприемачи со сопственичка структура на микро претпријатија. Со интерактивно учество на овие обуки , особено по SWOT анализите,  се става акцент на мотивите и причините за отпочнувањето сопствен бизнис и предизвиците со кои се соочуваат жените претприемачи при одржувањето на истиот. Во рамките на работилниците и обуките учесничките добиваат инструкции за подготовка на бизнис план и информации за формално правните предуслови  за стартување на нов бизнис. Вакви обуки се реализирани во изминативе години во повеќе градови  со групи од мешовит состав , од млади и возрасни жени ,сегашни и идни претприемачи , со цел за подигање на свеста и развојот на женското претприемништво. Во насока на  промовирањето на женското претприемништво во годишните програми на Агенцијата за поддршка на претприемништво се предвидуваат средства за реализација на активности поврзани со организирање на обуки за женско претприемништво. 

Во 2014 година согласно Оперативниот план на Агенцијата за поддршка на претприемништво на Република Македонија, реализирани се следниве активности: 

1. Пет (5) работилници за промоција на претприемништвото и подигање на свеста за претприемништво кај младите луѓе, како и развој на претприемачкиот дух и култура потребни за отварање на сопствен бизнис. 

2. Десет (10) обуки за подготовка на бизнис план, наменети за учесниците во проектот-Натпревар за бизнис план, со вкупен опфат на 300 учесници.

3. Пет (5) обуки за студенти за подготовка на апликации за конкурирање за работа, со цел полесно пристапување на младите луѓе кон пазарот на трудот со вкупен опфат на 150 учесници.

4. Пет (5) обуки за мали и средни претпријатија, со цел подигање на конкурентноста на вработените во приватниот сектор  со вкупен опфат на 150 учесници.

     За овие активности средства се одвоени од буџетот на Агенцијата во висина од 1.200.200,00 денари. 

     Она што недостасува кај Агенцијата за поддршка на претприемништво на Република Македонија е водењето на родова статистика преку која ќе се покаже колкаво е учеството на жените/девојките во обуките и останатите активности на Агенцијата и колку тие придонеле кон  нивно економско зајакнување. 
Женското претприемништво се поддржа и од страна на Министерството за економија  преку Програмата за конкурентност, иновации и претприемништво за 2014 година (Сл. Весник на РМ бр.7/2014), дел А- Поддршка и развој на мали и средни претпријатија, како и мерка 5. Финансиска поддршка за женско претприемништво во вкупен износ од 1.400.000,00 денари. За реализација на оваа мерка министерството за економија на 31.01.2014г. објави  јавен повик за субвенционирање на претпријатија во сопственост и управувани од жени на  веб страната на министерството за економија   www.economy.gov.mk   и   на www.konkurentnost.mk .
    Исто така, министерството за економија за прв пат во 2014, со помош на Централниот регистар на РМ направи анализа на податоци за број на компании во сопственост од жени и со тоа сме прва земја во регионот која веќе има база на податоци за состојбите и движењата кај претпријатијата во сопственост на жени, врз основа на што можеме да ги планираме нашите идни мерки и политики за развој на женското претприемништво во Република Македонија.

     Со цел поголема интеграција на жените на пазарот на трудот и зголемување на нивната способност за вработување, Агенцијата за вработување на РМ и Центрите за вработување на локално ниво ги реализираат програмите за вработување и активните мерки за вработување.

Од вкупното учество на жените во активните програми и мерки за вработување во 2014 година  е забележан зголемен интерес  и учество во однос на претходните години. Најголемо учество на жените има во активните програми/мерки за вработување:

- Општинско корисна работа –72%

- Анкета за слободни работни места –85%
- Самовработување и формализација -36%
- Обука кај познат работодавач - 52%
    Целта на преземените активности е зголемување на учеството на жените во вкупниот број на вработени лица. Ова вклучува: обука, активности за поттикнување на претприемничкиот дух кај жените и за зголемување на свеста за женското претприемништво.. 

    Преку реализација на оваа Владина програма се влијае врз економското  јакнење на жените , намалување на  сиромаштијата и високата стапка на невработеност на женската популација и еднаков пристап на мажите и жените на пазарот на трудот. Крајната стратешка цел е намалување на неформалната економија и јакнење на претприемништвото и условите за бизнис на национално и локално ниво.
     Од горе изложеното, за реализираните активности  предвидени  во  оперативниот план  за 2014 може да се заклучи дека во голема мера надлежните институции ги исполнија своите обврски, согласно Оперативниот план за 2014 година. Истите  беа предвидени во годишните програми на надлежните институции, што секако претставува разбирање на прашањето на родовата еднаквост во креирањето на политиките, но и значителен напредок во однос на родовата сензитивност во креирањето на програмите.  Во насока на понатамошно унапредување на родовата еднаквост и внесувањето на родовата перспектива во сите пори на општественото живеење, се препорачува понатамошен сериозен пристап и  обезбедување на буџети  за спроведување на програми кои ќе значат еднаков пристап  и подеднаква придобивка и за жените и за мажите.
     Согласно членот 9 став 3 од Законот за еднакви можности на жените и мажите (Службен весник на РМ број 6 од 13.1.2012 година), Извештајот да се достави и до Собрание на Република Македонија.
� Република Македонија ги ратификуваше Конвенцијата на ООН за елиминација на сите видови на дискриминација врз жените и Факултативниот протокол, а досега се поднесени на два наврати периодични извештаи за напредокот на полето на родовата еднаквост до Комитетот на CEDAW во Женева.








